«Орчык бәйрәме»

Гөлфия ГАЙНУЛЛИНА, 

Нурлат районы Якушкино урта мәктәбенең татар теле һәм әдәбияты укытучысы
Татар халкының гаять тирән тәрбияви һәм әхлакый әһәмияткә ия булган йола-бәйрәмнәре, гореф-гадәтләре бихисап. Ләкин кайберләре заманалар үзгәрү белән вакыт тузаны астында калган. Шуларны кабаттан халыкка чыгарасы иде. Менә шундый йола-бәйрәмнәрнең берсе – «Орчык бәйрәме».
Бәйрәм барышы 

Милли бизәлештәге өй эче күренеше. Өй эче күңелле эш мәшәкате рухы белән тулган. Өлкән яшьтәге апалар эш белән мәшгуль: берсе йон яза, икенчесе йомгак чорный, өченчесе йон эрли. Берничәсе бәйли. Аларга кыз балалар булышып йөри. Йорт хуҗасы – бабайга да эш табылган.Ул күрше малаен орчык ясарга өйрәтә. Апалар үзара быел йонның мул, чиста булуы турында сөйләшәләр, кызларга киңәшләр бирәләр, эшләп күрсәтәләр.

Суфия әби (йон эрләүче әбигә). И Миңлегаян күрше, син гомер буе шулай тигез итеп, гәрәбәдәй йон эрләдең, кулың ятып тора шул эшкә, син эрләгән җептән бәйләгән оекбаш-бияләйләр дә матур, җылы һәм чыдам була.

Миңлегаян әби. И күрше, аның бөтен сере синең картың ясаган орчыкларда. Үзләре шундый байлы, кулга ятып торалар, үзеннән-үзе әйләнүе генә дә ни тора! Менә оныгымны да алып килдем, күрше бабасы һөнәренә өйрәнсен, дидем.

Ракибә әби. Шулай шул. Эшләгәннәре кешегә булса, өйрәнгәннәре үзләренә булыр. Шуңа күрә, мин дә оныкларымны алып килдем, күрсеннәр, өйрәнсеннәр, дидем. Эшкә шулай өйрәнәләр инде, үзең эшләп ашагач, тәмле була бит ул.

(Ә бу вакытта бер төркем бала урамда уйный, алар янына икенчеләре килеп кушыла. Бергәләп «Буяу сатыш», «Самавыр» уеннарын уйныйлар. Уйный-уйный арыгач, башларына фикер килә. Шунда берсе: «Әйдәгез, Харис бабайларга керәбез. Ул сугышта булган, төрле гыйбрәтле вакыйгалар белә, шулар турында сөйләтәбез», – ди. Балалар бабай янына кереп китәләр, аларны Харис бабай каршы ала.)

Харис бабай. Карчык, кунаклар килгән монда, карале, никадәр өйрәнчек, никадәр булышчы, чакырып та җыя алмассың.

(Балалар өйгә керәләр, исәнләшәләр.)

Балалар. Исәнмесез, өегезгә бәрәкәт иңсен. Харис бабай, сездә кунаклар бармыни?

Бабай. Юк, оланнар, болар – кунаклар түгел, болар – өмәчеләр. Бездә бит бүген «Орчык өмәсе». Сез белеп килмәдегезмени?

Бер бала. Юк, бабай, белмәдек. Ә нәрсә соң ул «Орчык өмәсе»?

Харис бабай. Менә бит, ничек!? Карчык, бу оланнар «Орчык бәйрәме»нең нәрсә икәнен белмиләр икән, аңлат әле шуларга.

(Әбиләр үзара сөйләшәләр.)

Әбиләр. Хәзер бит заманалар башка, бөтен нәрсәне дә әти-әниләре кибеттән генә сатып ала. Алар йонны кайдан алуларын да, ничек эшкәртүләрен дә белмиләр шул. Йонның кадере китте шул.

Суфия әби. Әйе шул, белмәсәләр дә гаепләп булмый. Заманасы шул. «Орчык өмәсе» – безгә әби-бабайлардан мирас булып калган бәйрәм ул. Ул кара көз җитеп, җиргә кар төшкәч уздырыла. Хуҗа кеше сарык йонын кыркып, күп итеп әзерләп куя. Кичтән тәм-томнарын көйли, ә өмә буласы көнне мич ашлары, бәлешләр, гөбәдияләр пешерә. Өмәгә күрше-күлән, дус-ишләр чакырыла. Бергәләп җыелгач, күмәк эш башлана: кемдер йонны яза, кемдер эрли, кемдер йомгакка чорный, кемдер бәйли. Эшне шулай үзара бүлешеп эшлиләр. Ә инде эшләргә күңелсез булмасын өчен, болар барысы да уен-көлке, җыр-бию белән үрелеп бара. Эшләр тәмамлангач, хуҗа эшчеләрен тәмле ризыклары белән сыйлый. Менә бездә дә бүген шундый бәйрәм. Инде өмәгә килгәч, сез дә эшсез тормагыз, кеше эшләгәнне генә карап тору килешмәс. (Кызларның һәркайсына эш бүлеп бирә.)
Харис бабай. Егетләр, әйдәгез, сез дә эшсез тормагыз. Мин сезне орчык ясау серләренә өйрәтәм. Тормышта кирәге чыгып куяр, белгән нәрсә башкага комачаулык итмәс.

Суфия әби. Мин өмәчеләргә самоварымны куйыйм, аш-суымны әзерлим әле. (Китә.)
Ракибә әби. Балалар, эшкә бирелеп китеп, телдән язмыйк тагын. Әйдәгез, бер уен уйнап алабыз. Уенның исеме: «Башы телемдә, ахыры төендә». Мәкаль әйтеш уены ул. (Бер бау алып, аны төенли.) Мин башын әйтәм, ахырын әйткән кеше төенне чишә.

• Аз сөйлә,  ... (күп эшлә).
• Кем эшләми,  ... (шул ашамый).
• Эш беткәч, ... (уйнарга ярый).
• Тырышкан табар, ... (ташка кадак кагар).
• Эш сөйгәнне, ... (ил сөяр).
Менә булдырдыгыз, балалар. Эшләгәндә кулыгыз-кулга йокмый, сөйләгәндә телегез дә шулай икән.

Миңлегаян әби. Оланнар, утырып алыгыз, аякларыгыз да оеп киткәндер инде. Әйдәгез, бер биеп тә күрсәтегез инде. (Әбиләр такмак әйтә.)
Орчыгым бөтерелә лә,

Алъяпкыч итәгемдә.

Җырлар җырлап утырабыз

Орчык кичәләрендә.

Җеп эрлисең, җеп эрлисең,

Җебең тип-тигез була.

Күңел ачып калыйк әле, 

Картайгачтын соң була.

Нәфисә әби. И оланнар, сезгә карап, яшь чаклар искә төшеп китте. Ахирәтләрем, әйдәгез әле, без дә азрак тузаннарны коеп алыйк. (Балалар белән бергәләп «Кәрия-Зәкәрия» уенын уйныйлар, аннары эшкә тотыналар.)
Кызларның берсе. Суфия әби, ә нигә сезгә шулкадәр йон кирәк?

Суфия әби. И кызым, без бит инде олы кешеләр, җылы яратабыз. «Җылы сөяк сындырмый», ди халык. Шуңа күрә никадәр җылырак булса, шулкадәр яхшырак. Оекбаш-бияләйләр, башмаклар бәйләрмен, Алла боерса. Минем сезнең кебек оныкларым да бар бит әле. Алар бик яратып кияләр бәйләгән әйберләремне. Менә кайберләренә бәйләдем дә инде. (Сандыгын ачып, берәм-берәм күрсәтә, аңлата.) И балалар, мин сөйлим дә сөйлим, сез инде тыңлап арып беткәнсездер, әйдәгез әле, бераз ял итеп, бергәләп уйнап алыйк. Әйдәгез, бергәләп «Ефәк элдем читәнгә» уенын уйныйбыз.

Харис бабай. И оланнар, менә нинди матур уеннар беләсез икән, бик уңган булып чыктыгыз бит әле сез, болай булгач. Сезне «Орчык өмәсе»нә өйрәтеп тә торасы юк, туганнан бирле «Орчык өмәсе»нә йөреп, шомарып беткәннәр, дип белерсең, биетә-биетә арыттыгыз бит әле әбиләрне. Уйный-җырлый беләсез, ә шигырьләр сөйли беләсезме? (Бер-ике бала шигырь сөйли.)
Бер бала. Ракибә әби, сине яшь чакта бик матур җырлый торган иде дип сөйлиләр. Безгә дә җырлап күрсәт әле.

Ракибә әби. Балалар, күптән җырлаганым юк, килеп чыгар микән? (Җырлый.)
Суфия әби. Ахирәтләрем, оланнар, ачыккансыздыр. Әйдәгез, бәлешем дә өлгерде, чәем дә кайнап чыкты. Кулларыгызны юыгыз да табынга рәхим итегез. (Бергәләп чәй эчәләр.)
